Вячеслав Гайзер сетіс Коми Республикаса медбур уна челядя семьяяслы Россияса канму нарадаяс да дінмуса Веськӧдлан котырлысь премияяс

«Ыджыд вежӧртаса да дженьыд «семья» кывйын гӧгӧрвосьӧны мортлӧн медшӧр донаторъяс — радейтӧм да ӧта-мӧдӧс гӧгӧрвоӧм, ыджыдджыкъясӧс пыдди пуктӧм да ичӧтъяс вӧсна тӧждысьӧм, сьӧлӧмысь петан муслун кылӧм да аскиа олӧм вылӧ эскӧм. Кад и олӧм вежсьӧ, но семьяын донаторъяс да традицияяс век лоасны быд мортлӧн олӧмын медшӧр озырлунӧн. Лӧсьӧдны да видзны бур семья — тайӧ зэв сьӧкыд удж да ыджыд шуд. Мед миян пыр унджык и унджык лоасны татшӧм ӧтсӧгласа да шуда семьяясыс»,- чолӧмаліс вермысьясӧс Коми Республикаса юрнуӧдысь.

«Ми пуктам став вын, медым миян республикаын содісны зумыд да ӧтсӧгласа семьяяс, медым сэні быдмисны дзоньвидза челядь. Мед республикаса быд олысь вермис босьтны колана уджсикас да тӧдӧмлунъяс, лӧсялана удждон, вермис сетны аслас челядьлы шуда челядьлун да аскиалун. Та могысь республикаын лоис нуӧдӧма Кага во, Том йӧз во. Семьялысь донаторъяс пыдди пуктӧм, дзоньвидза оласног вылӧ ышӧдӧм — Спорт волӧн да Дзоньвидза волӧн медшӧр могъяс пиысь ӧти. Ми кӧсъям аддзыны быдмысь йӧзӧс дзоньвидзаӧн, бур тӧдӧмлунъясӧн, зільӧн, шуда семьяяс чужтысьясӧн. Стӧчджыка кӧ, татшӧмторсӧ кӧсйӧны асланыс челядьлы и став бать-мамыс.

Быдӧн тіян пиысь гӧгӧрвоӧмӧн бӧрйис лӧсьӧдны бур ыджыд семья. Ті верманныд сетны пӧсь муслун да тӧжд быд кагалы. Тайӧ тыдалӧ тіян синъясын, челядьлӧн нюмъясын, сьӧлӧмкылӧмъясын да чуймӧдана ӧтсӧгласын, мый ӧтувтӧ тіян семьяяснытӧ. И ме окотапырысь кута сетавны республикаса медбур уна челядя семьяяслы «Родительскӧй слава» орденлысь медальяс да Коми Республикаса Веськӧдлан котырлысь премияяс», - аттьӧаліс ставнысӧ дінмуса юрнуӧдысь.
